
Devaih Kritam 10 Shiva Stotram

దేవైః  కృతం ౧౦ శివస్తోత్రమ్

దేవా ఊచుః ।
దేవదేవ జగద్వ్యాపిన్పరమేశ సదాశివ ।
జగదీశ జగన్నాథ సమ్ప్రసీద జగన్మయ ॥ ౧౨॥
సర్వేషామపి భావానాం త్వమాత్మా హేతురీశ్వరః ।
నిర్వికారోఽవ్యయో నిత్యో నిర్వికల్పోఽక్షరః పరః ॥ ౧౩॥
ఆద్యన్తావస్య యన్మధ్యమిదమన్యదహమ్బహిః ।
యతోఽవ్యయః సనైతాని  తత్సత్యమ్బ్రహ్మ చిద్భవాన్ ॥ ౧౪॥
తవైవ  చరణామ్భోజం ముక్తికామా దృఢవ్రతాః  ।
విసృజ్యోభయతస్సఙ్గం  మునయస్సముపాసతే ॥ ౧౫॥
త్వమ్బ్రహ్మ పూర్ణమమృతం  విశోకం నిర్గుణం  పరమ్ ।
ఆనన్దమాత్రమవ్యగ్రమవికారమనాత్మకమ్    ॥ ౧౬॥
విశ్వస్య హేతురుదయస్థితిసంయమనస్య  హి ।
తదపేక్షతయాఽఽత్మేశోఽనపేక్షస్సర్వదా విభుః ॥ ౧౭॥
ఏకస్త్వమేవ సదసద్ద్వయమద్వయమేవ  చ ।
స్వర్ణం  కృతాకృతమివ వస్తుభేదో న చైవ  హి ॥ ౧౬॥
అజ్ఞానతస్త్వయి  జనైర్వికల్పో  విదితో యతః ।
తస్మాద్భ్రమప్రతీకారో  నిరుపాధేర్న హి స్వతః ॥ ౧౯॥
ధన్యా వయం మహేశాన తవ దర్శనమాత్రతః  ।
దృఢభక్తజనానన్దప్రదశ్శమ్భో   దయాం కురు ॥౨౦॥
త్వమాదిస్త్వమనాదిశ్చ ప్రకృతేస్త్వం  పరః పుమాన్ ।
విశ్వేశ్వరో జగన్నాథో నిర్వికారః పరాత్పరః ॥౨౧॥
యోఽయం బ్రహ్మాస్తి  రజసా విశ్వమూర్తిః పితామహః ।
త్వత్ప్రసాదాత్ప్రభో విష్ణుస్సత్త్వేన   పురుషోత్తమః ॥౨౨॥

1



దేవైః  కృతం ౧౦ శివస్తోత్రమ్

కాలాగ్నిరుద్రస్తమసా   పరమాత్మా గుణః పరః ।
సదాశివో మహేశానస్సర్వవ్యాపీ మహేశ్వరః ॥౨౩॥
వ్యక్తం  మహచ్చ భూతాదిస్తన్మాత్రాణీన్ద్రియాణి   చ ।
త్వయైవాధిష్ఠితాన్యేవ   విశ్వమూర్తే మహేశ్వర ॥౨౪॥
మహాదేవ పరేశాన కరుణాకర శఙ్కర ।
ప్రసీద  దేవదేవేశ ప్రసీద  పురుషోత్తమ ॥౨౫॥
వాసాంసి సాగరాస్సప్త దిశశ్చైవ  మహాభుజాః ।
ద్యౌర్మూర్ద్ధా తే విభోర్నాభిః ఖం వాయుర్నాసికా తతః ॥౨౬॥
చక్షూంష్యగ్నీ రవిస్సోమః కేశా మేఘాస్తవ ప్రభో  ।
నక్షత్రతారకాద్యాశ్చ  గ్రహాశ్చైవ   విభూషణమ్ ॥౨౭॥
కథం స్తోష్యామి దేవేశ త్వాం విభో పరమేశ్వర ।
వాచామగోచరోఽసి త్వం మనసా చాపి శఙ్కర ॥౨౮॥
పఞ్చాస్యాయ చ రుద్రాయ  పఞ్చాశత్కోటిమూర్తయే ।
త్ర్యధిపాయ  వరిష్ఠాయ  విద్యాతత్త్వాయ తే నమః ॥౨౯॥
అనిర్దేశ్యాయ  నిత్యాయ విద్యుజ్జ్వాలాయ రూపిణే ।
అగ్నివర్ణాయ  దేవాయ శఙ్కరాయ నమో నమః ॥ ౩౦॥
విద్యుత్కోటిప్రతీకాశమష్టకోణం   సుశోభనమ్ ।
రూపమాస్థాయ  లోకేఽస్మిన్సంస్థితాయ  నమో నమః ॥ ౩౧॥
ఇతి శివపురాణే రుద్రసంహితాయాం  పార్వతీఖణ్డే
ఏకోనపఞ్చాశత్తమాధ్యాయాన్తర్గతం  దేవైః  కృతం
శివస్తోత్రం  సమాప్తమ్ ।
శివపురాణ ।రుద్రసంహితా  ౩ ।పార్వతీఖణ్డ । అధ్యాయ ౪౯/౧౨-౩౧॥

